
“SMART O‘QISH” RAQAMLI 
PLATFORMASI VA MUALLIF 

METODLARI ASOSIDA 
BOSHLANG‘ICH SINF 

O‘QUVCHILARINING NUTQIY 
KOMPONENTLARINI 

RIVOJLANTIRISH
UO‘K 372.41:004

Obidova Shohsanam G‘anijon qizi
Namangan davlat universiteti tayanch doktoranti

E-mail: shohsanamobidova757@gmail.com
Annotatsiya: Maqolada boshlang‘ich sinf o‘quvchilarining nutqiy komponentlarini adabiy asarlar vositasida rivojlanti­
rishga yo‘naltirilgan “Smart o‘qish” raqamli platformasi va mualliflik metodlari tizimi tavsiflanadi. Platforma amaldagi 1–4-
sinf “O‘qish savodxonligi” darsliklari asosida yaratilgan bo‘lib, har bir dars “Lug‘at”, “Matn”, “Savollar” va “Topshiriq” modul­
laridan iborat. Darsliklar tahlilida aniqlangan bo‘shliqlarni bartaraf etish maqsadida fonetik, leksik, grammatik va diskursiv 
komponentlarga yo‘naltirilgan oltita metod ishlab chiqilgan. Platforma modullari va metodlarning nutqiy komponentlar 
hamda adabiy asar bilan ishlash bosqichlari bilan o‘zaro bog‘liqligi asoslangan.

Kalit so‘zlar: raqamli platforma, “Smart o‘qish”, nutqiy komponentlar, mualliflik metodlari, adabiy asar, ifodali o‘qish, 
boshlang‘ich ta’lim.
Abstract: The article describes the “Smart o‘qish” digital platform and a system of author-developed methods aimed 
at developing primary school pupils’ speech components through literary works. The platform is based on the current 
“Reading Literacy” textbooks for Grades 1–4, with each lesson consisting of four modules: “Vocabulary”, “Text”, “Ques­
tions” and “Task”. To address gaps identified through textbook analysis, six methods targeting the phonetic, lexical, 
grammatical and discourse components of speech were developed. The article substantiates the relationship between 
the platform’s modules, the proposed methods, the speech components and the stages of working with literary works.

Key words: digital platform, “Smart o‘qish”, speech components, author-developed methods, literary work, expressive 
reading, primary education.
Аннотация: В статье описываются цифровая платформа “Smart o‘qish” и система авторских методов, направ­
ленных на развитие речевых компонентов учащихся начальных классов посредством литературных произве­
дений. Платформа создана на основе действующих учебников “Чтение и грамотность” для 1–4-х классов. Каждый 
урок включает модули “Словарь”, “Текст”, “Вопросы” и “Задание”. Для устранения пробелов, выявленных в ходе 
анализа учебников, разработаны шесть методов, направленных на развитие фонетического, лексического, грам­
матического и дискурсивного компонентов речи. Обоснована взаимосвязь модулей платформы и методов с рече­
выми компонентами и этапами работы с литературным произведением.

Ключевые слова: цифровая платформа, “Smart o‘qish”, речевые компоненты, авторские методы, литературное 
произведение, выразительное чтение, начальное образование.

KIRISH
Ta’limni raqamlashtirish sharoitida boshlang‘ich sinf o‘quvchilarining o‘qish va nutqiy ko‘nikmalarini rivoj­

lantirishda raqamli vositalarning ahamiyati ortib bormoqda. D. A. Muminova o‘quvchilarning kitobxonlik ko‘nik­
malarini rivojlantirish uchun virtual texnologiyalarni ishlab chiqish va elektron darsliklar bilan ishlash muhim 
ahamiyatga ega ekanini ta’kidlaydi [1, P. 136]. Olimaning qayd etishicha, yetakchi xorijiy davlatlarda bosma kitoblar 
bilan bir qatorda elektron va audiokitoblarni o‘qish an’analari ham shakllangan [2, 18-b.].

Amaldagi “O‘qish savodxonligi” darsliklari tahlili ularda nutqiy komponentlarni rivojlantirish uchun boy 
material mavjudligini, biroq bir qator bo‘shliqlar ham borligini ko‘rsatdi:

•	 grammatik komponentni rivojlantirishga yo‘naltirilgan topshiriqlar ulushi 4-sinfda atigi 2,3 foizni tashkil etadi;

•	 ijodiy topshiriqlar nutqiy tayanchlar bilan tizimli ravishda ta’minlanmagan;

•	 4-sinf darsligidagi savollarning 64,4 foizi eslash darajasiga taalluqli;

•	 ifodali o‘qish bo‘yicha ko‘rsatmalar ko‘p bo‘lsa-da, ifodali o‘qish namunasi berilmagan [3].

Ushbu bo‘shliqlarni darslik doirasida to‘ldirish uchun u bilan uzviy bog‘langan raqamli vosita va maxsus 
metodlar zarur. Tadqiqotning maqsadi – darslik bilan uzviy bog‘langan “Smart o‘qish” raqamli platformasi va 
mualliflik metodlari tizimini ishlab chiqish hamda ularning nutqiy komponentlarni rivojlantirish imkoniyatlarini 
asoslash.

MAVZUGA OID ADABIYOTLAR SHARHI
Boshlang‘ich sinf o‘quvchilarining nutqiy ko‘nikmalarini rivojlantirish masalasi mahalliy va xorijiy olimlar 

tomonidan keng o‘rganilgan. A. G‘ulomov va B. Qobilova nutq o‘stirish metodikasiga, A. G. Muhiddinov esa 
o‘quv jarayonida nutq faoliyatini rivojlantirish masalalariga alohida e’tibor qaratgan.

Xorijiy tadqiqotchilardan P. A. Palincsar va A. L. Brown matnni o‘zaro muhokama qilish orqali tushunishni 
rivojlantirish usullarini, J. Hattie va H. Timperley esa ta’lim jarayonida qayta aloqaning ahamiyatini yoritgan. 
Shuningdek, raqamli ta’lim va o‘yinlashtirishga oid tadqiqotlar o‘quv jarayonini interaktiv tashkil etish imkoniyat­
larini ko‘rsatadi. Biroq boshlang‘ich sinf darsliklari bilan uzviy bog‘langan raqamli platforma va mualliflik metod­
lari orqali nutqiy komponentlarni tizimli rivojlantirish masalasi qo‘shimcha tadqiqotlarni talab etadi.

TADQIQOT METODOLOGIYASI
Tadqiqot dizayn asosidagi tadqiqot (design-based research) yondashuvi doirasida olib borildi. Platforma va 

metodlarni loyihalashda uchta manbaga tayanildi.

Birinchidan, nutqiy komponentlarning mualliflik ta’rifiga, ya’ni ular badiiy matnni idrok etish, tushunish va 
qayta yaratish jarayonida faollashadi, degan qoidaga;

ikkinchidan, darsliklar kontent-tahlili natijalariga;

uchinchidan, nutq o‘stirish metodikasi hamda xorijiy tadqiqotlarda asoslangan usullarga.

Platformaning imkoniyatlari tuzilmaviy-funksional tahlil usuli yordamida o‘rganilib, har bir modul nutqiy 
komponentlar va asar bilan ishlash bosqichlariga moslashtirildi. Metodlar darsliklarda aniqlangan har bir 
bo‘shliqni bartaraf etishga yo‘naltirilgan holda loyihalandi va mavjud o‘xshash usullar bilan qiyoslandi. Plat­
forma va metodlarning samaradorligi tajriba-sinov ishlari orqali baholanmoqda.

TAHLIL VA NATIJALAR
Platformaning tuzilishi

“Smart o‘qish” platformasi to‘rt pog‘onali tuzilishga ega: sinf, darslik qismi, bo‘lim va dars [4]. Platformadagi 
har bir dars darslikdagi aniq mavzu va betlarga mos keladi, shuning uchun o‘quvchi sinfda o‘rganilgan asar 
ustidagi ishni uyda aynan shu asar materiallari asosida davom ettiradi. Har bir dars to‘rt moduldan iborat.

“Lug‘at” moduli asardagi notanish so‘zlarning ma’nosini o‘qishdan oldin ochib beradi va tayyorlov bosqichida 
leksik komponentni rivojlantirishga xizmat qiladi.

“Matn” moduli asarni ovozli namuna bilan taqdim etadi va fonetik komponentni rivojlantirish uchun namuna 
vazifasini bajaradi.

“Savollar” moduli eslashdan shaxsiy munosabat bildirishgacha bo‘lgan darajalangan savollar orqali gram­
matik va diskursiv komponentlarni, “Topshiriq” moduli esa barcha komponentlarni rivojlantirishga xizmat qiladi. 
Har bir asar bo‘yicha topshiriqlar “o‘quv yo‘li” shaklida joylashtirilgan. Masalan, bir hikoya bo‘yicha o‘quv yo‘li 
“Muallif bilan tanishuv”, “Kim aytdi?”, “Hikoya sayohati”, “Tasvir so‘zlari”, “Nima avval bo‘lgan?” va “To‘g‘ri yoki 
noto‘g‘ri” bosqichlaridan iborat.

Bosqichlar ketma-ket ochiladi, har bir bosqich uchun uchtagacha yulduzcha beriladi, har bir javobning 
to‘g‘ri yoki noto‘g‘riligi darhol ko‘rsatiladi, qahramon-maskot esa qisqa maslahat beradi. O‘quv yo‘li yakun­
langach, o‘quvchi uchun “Topshiriqlar”, “Mulohaza” va “Qiziqarli” bo‘limlari ochiladi. Ularda eslashdan xulosa 
chiqarishgacha bo‘lgan mulohaza savollari, mavzu bo‘yicha suhbat uchun reja tuzish topshirig‘i, shuningdek, 
asar mavzusiga mos hikmatli so‘zlar va topishmoqlar beriladi. Bu bo‘limlar platformadagi ishni o‘quvchining 
mustaqil og‘zaki nutqini rivojlantirish bilan bog‘laydi.

Mualliflik metodlari

Darsliklarda aniqlangan bo‘shliqlarni bartaraf etish maqsadida oltita metod ishlab chiqildi. Ularning har biri 
bitta komponentga yoki komponentlar o‘rtasidagi aniq bog‘lanishga yo‘naltirilgan. Metodlar 4-sinf darsligidagi 
asarlar misolida tavsiflanadi.

“Ovoz izi” metodi o‘quvchining ifodali o‘qish ko‘nikmasini namunani tinglash, matnda pauza, mantiqiy urg‘u 
va ohang belgilarini qo‘yish, o‘z o‘qishini yozib olish hamda uni namuna bilan taqqoslash orqali shakllantiradi. 
Masalan, “Tovuq bilan Tulki” masalida o‘quvchi Tulkining soxta xushmuomala murojaatidagi ohangni belgilaydi 
va o‘z o‘qishini namuna bilan solishtiradi.

“So‘zning uch bekati” metodi asardagi yangi so‘zni o‘zlashtirish uchun uch bosqichni nazarda tutadi: 
so‘zning asar matnidagi ma’nosini anglash, uni o‘quvchining shaxsiy tajribasi bilan bog‘lash va yangi vaziyatda 
mustaqil qo‘llash. Shu orqali so‘z o‘quvchining faol lug‘atiga kiritiladi. 

Metod N. I. Bekniyazovaning so‘zni bilish uni to‘liq o‘zlashtirishni anglatmasligi haqidagi xulosasiga [5, 12-b.] 
tayanadi.

“Gap ustaxonasi” metodi doirasida asardan olingan sodda gaplar bog‘lovchi vositalar yordamida murakkab 
gaplarga aylantiriladi va ularning mazmuniy to‘g‘riligi o‘zaro tekshiriladi. Masalan, “Tovuq bilan Tulki” masali 
asosida “Tovuq Tulkiga ishonmadi, shuning uchun pastga tushmadi” kabi gaplar tuziladi. Metod sodda gaplarni 
birlashtirish usuliga [6, 35-b.; 7] asoslanadi.

“Uch ko‘zgu” metodi yordamida asardagi bitta voqea uch nuqtayi nazardan hikoya qilinadi va taqqosla­
nadi. Masalan, “Qari bilganni pari bilmas” ertagidagi tog‘da sodir bo‘lgan voqea yigit, keksa ota va voqeani 
kuzatib turgan qushcha nomidan so‘zlab beriladi. Metod o‘quvchi nutqining aniq suhbatdoshga yo‘naltirilmasligi 
muammosini bartaraf etishga qaratilgan [8, 30-b.].

“Savol zanjiri” metodi doirasida o‘quvchilar asar yuzasidan uch darajadagi savollar tuzib, ularni zanjir shak­
lida bir-biriga uzatadilar va asoslangan javoblar beradilar. Masalan, “Tovuq nega pastga tushmadi?” yoki “Agar 
sen Tovuqning o‘rnida bo‘lganingda, Tulkiga nima deb javob bergan bo‘larding?” kabi savollar tuziladi.

“Nutq zinapoyasi” metodi bitta asar materialidan foydalanib, to‘rtta nutqiy komponentni fonetik kompo­
nentdan diskursiv komponentgacha ketma-ket faollashtiradi. Har bir pog‘onada erishilgan natija keyingi bosqich 
uchun tayanch vazifasini bajaradi va o‘quvchini mustaqil matn yaratishga olib boradi (1-rasm).

1-rasm: “Nutq zinapoyasi” metodining tuzilishi

Metodlar sinfdan tashqari o‘qish jarayonida ham qo‘llanadi. 4-sinf o‘quvchilarining yosh xususiyatlariga 
mos asarlar sifatida H. K. Andersenning “Xunuk o‘rdakcha” ertagi va Xudoyberdi To‘xtaboyevning “Sehrli qalpo­
qcha” asari tanlandi. Ushbu asarlar asosida o‘quvchilar “Kitobxon kundaligi”ni yuritadi, kitob taqdimotini o‘tka­
zadi va “Agar menda sehrli qalpoqcha bo‘lganida…” mavzusida fikr almashadi.

Platformaning asosiy afzalligi uning darslik bilan uzviy bog‘liqligidir: u darslikning o‘rnini bosmaydi, balki 
darslik materiallari asosida sinfdagi ishni uyda davom ettirish imkonini beradi. Ovozli namuna ifodali o‘qishning 
to‘g‘ri namunasini o‘quvchiga muntazam taqdim etadi. Bu, ayniqsa, o‘qish ko‘nikmasi sekin shakllanayotgan 

o‘quvchilar uchun muhim, chunki K. Stanovich ta’kidlaganidek, sust o‘qiydigan bola kam o‘qiydi va vaqt o‘tishi 
bilan tengdoshlaridan tobora ortda qoladi [9].

Platformadagi o‘quv yo‘li, yulduzchalar, qahramon-maskot va darhol taqdim etiladigan qayta aloqa o‘quv­
chilarning motivatsiyasini oshiradi. O‘quv faoliyatiga o‘yin elementlarini kiritish, ya’ni geymifikatsiya, hamda o‘z 
vaqtida qayta aloqa berish o‘quv natijalariga ijobiy ta’sir ko‘rsatishi xorijiy tadqiqotlarda asoslangan [10; 11]. Plat­
formadan uyda ota-onalar ishtirokida foydalanish oilaviy o‘qish muhitining keyinchalik o‘qib tushunish ko‘nikma­
siga ijobiy ta’siri haqidagi ma’lumotlarga ham mos keladi [12].

Mualliflik metodlari mavjud usullardan muayyan jihatlari bilan farqlanadi. “Nutq zinapoyasi” pedagogik 
texnologiyalarda keng tarqalgan “Zinama-zina” metodidan farqli ravishda umumiy didaktik ketma-ketlikka emas, 
balki nutqning to‘rt komponentiga asoslanadi. Bunda har bir pog‘onada yaratilgan nutqiy mahsulot keyingi 
pog‘ona uchun material vazifasini bajaradi.

“Savol zanjiri” o‘quvchilar mustaqil ravishda savollar tuzadigan “o‘zaro o‘qitish” usulidan [13] savollarning 
uch darajaga ajratilishi va asoslangan javob berish talabi bilan farq qiladi.

“Ovoz izi” metodida esa T. Rasinski tavsiya etgan, pauzalari oldindan belgilangan matndan [14] farqli 
ravishda, o‘quvchi matndagi belgilarni namunani tinglash asosida mustaqil qo‘yadi va o‘z o‘qishini namuna 
bilan taqqoslaydi.

Tadqiqotning cheklovi shundaki, platforma va metodlarning samaradorligi hozircha nazariy va tuzilmaviy 
jihatdan asoslangan. Ularning o‘quvchilarning nutqiy komponentlari rivojlanishiga ta’siri keyingi tadqiqotda tajri­
ba-sinov ishlari natijalari asosida baholanadi.

XULOSA
“Smart o‘qish” raqamli platformasi amaldagi darsliklar bilan uzviy bog‘langan holda, har bir darsda to‘rtta 

nutqiy komponentni “Lug‘at”, “Matn”, “Savollar” va “Topshiriq” modullari orqali qamrab oladi hamda asar bilan 
ishlashning tayyorlov, asosiy va yakuniy bosqichlarini raqamli muhitda amalga oshirish imkonini beradi.

“Ovoz izi”, “So‘zning uch bekati”, “Gap ustaxonasi”, “Uch ko‘zgu”, “Savol zanjiri” va “Nutq zinapoyasi” 
metodlari darsliklar tahlilida aniqlangan bo‘shliqlarni bartaraf etishga qaratilgan bo‘lib, platforma bilan birgalikda 
nutqiy komponentlarni izchil rivojlantirish tizimini tashkil etadi.

Platforma va metodlardan boshlang‘ich sinf o‘qituvchilari o‘qish savodxonligi darslarida hamda sinfdan 
tashqari o‘qishni tashkil etishda foydalanishlari mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

515

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(4)-son

2026. №10(4)

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


